
EH Bildu Nafarroa talde parlamentarioko foru parlamentari Txomin González Martínezek, Legebiltzarreko Erregelamenduan ezarritakoaren babesean, honako mozio hau aurkezten du, Osasun Batzordean eztabaidatu eta bozkatzeko. 
Zioen azalpena 
Dialisia giltzurrunerako ordezko terapia bat da, giltzurruneko arazoak dituztenei ahalbidetzen diena odoleko hondakin eta isurkiak ezabatzen, kanpoko iragazki baten bidez. Dialisiaz ari garenean, ospitaleko hemodialisia zein etxekoa eta peritoneala hartu ohi ditugu kontuan. Gau egun, Nafarroan 400 lagun inguru ari dira sistema horiek erabiltzen eta arreta jasotzen Iruñeko eta Tuterako Osasun Barrutietan, non berriki eraiki baita hemodialisiko zerbitzu berria. 
Zoritxarrez, Lizarrako Osasun Barrutiak ez du García Orcoyen ospitalean bertako biztanleei arreta emateko hemodialisi zerbitzurik. 
Eskualde horretako gaixoek etengabeko lekualdaketen desabantailen zigorra pairatu behar dute, eta egunen erdia eman bidaia nekagarrietan, guztiz tratamendu gogorrak jasan ondoren, lau ordutan hemodialisi makina bati lotuta egotea eskatzen dutenak. 
Aurreko legegintzaldian, 2021eko ekainaren 29an, Nafarroako Parlamentuko Osasun Batzordean EH-Bilduk aurkeztutako mozio bat bozkatu zen, PSNren eta Geroa Bairen zuzenketa batekin onetsia, baita honako erabaki hauekin: 
“1. Nafarroako Parlamentuak Nafarroako Gobernua premiatzen du Lizarrako Osasun Barrutiaren egoera azter dezan, giltzurruneko patologiari eta, zehazki, hemodialisiari dagokionez, terapia hori behar duten gaur egungo pazienteen kopurua eta terapia hori eskatzen dutenen hazkundeari buruzko perspektiba baloratzeko, García Orcoyen ospitalean hemodialisiko unitate bat sortu behar den ala ez baloratzeko. 
2. Azterlanaren emaitzak horretarako bidea ematen badu, Nafarroako Parlamentuak Gobernua premiatzen du Hemodialisiko Unitatea eraikitzeko azterlana lehenbailehen lizitatzeko eta 2022an obrak hasteko. Azterlanak ez badu justifikatzen Hemodialisiko Unitatea ezartzea, Nafarroako Parlamentuak Nafarroako Gobernua premiatzen du azter eta balora ditzan paziente horiek tratamendua jasotzeko joan-etorrietarako modalitateak, nahitaezko bidaiek eragindako eragozpenak ahal den guztian gutxitze aldera”. 
Zoritxarrez, ez da Lizarrako osasun-barrutiaren egoeraren azterketarik egin giltzurrun-patologiari dagokionez, eta, zehazki, García Orcoyen ospitalean hemodialisi-unitate bat ezartzearen egokitasunaren balorazioari dagokionez. 
Hori guztia dela-eta, honako erabaki-proposamen hau aurkezten dugu:
1. Nafarroako Parlamentuak Nafarroako Gobernua premiatzen du, azterlan bat egin dezan Lizarrako García Orcoyen Ospitalean Hemodialisiko Unitate bat eraikitzearen kostuari eta eraginkortasunari buruz, eta horni dezan Lizarrako Osasun Barrutiko hemodialisi-paziente guztiei arreta emateko behar diren materialez eta giza baliabideez.

